
KOMISIONERI PËR MBROJTJEN NGA DISKRIMINIMI 
 

Nr. 1070/9 Prot.                             Tiranë, më   01.09. 2025 

 

 

 V E N D I M  

 

Nr. 206,   Datë   01.  09 . 2025 

 
 

Mbështetur në nenin 32, pika 1, shkronja a), të ligjit nr. 10221, datë 04.02.2010 “Për Mbrojtjen 

nga Diskriminimi”, të ndryshuar, Komisioneri për Mbrojtjen nga Diskriminimi mori në shqyrtim 

ankesën me nr.157 Regj., datë 10.07.2025,  me ankuese znj. L. F., kundër Shoqërisë “TP 

Teleperformanca Albania”, sh.p.k., me prendimin për diskriminim për shkak të “moshës”. 

 

Në përfundim të shqyrtimit të ankesës, Komisioneri për Mbrojtjen nga Diskriminimi1,  

 

K O N S T A T O I: 

I. Parashtrimi i fakteve sipas subjektit ankues. 

Në ankesën e paraqitur përpara Komisionerit, sipas shpjegimeve të dhëna, subjekti ankues në mes 

të tjerash informon se: “Jam L. F., 60 vjeç. Unë kam punuar tek shoqëria “TP Teleperformanca 

Albania” sh.p.k., si recepsioniste nga 5 nëntori 2024 deri në datën 13 qershor 2025 kur më është 

zgjidhur dhe kontrata e punës. Në fund të marsit të këtij viti, kompania vendosi paraprakisht për të 

zgjidhur kontratën time të punës për shkak të mungesës së fluksit të punës, por për shkak të 

mosfirmosjes së kontratës time që në fillim dhe deri në datën 28 mars ata nuk patën mundësi për të 

kryer këtë veprim. Në intervistën e parë u përfol që unë isha pjesë fushatës B&G. Më 24 shkurt 

firmosa kontratën që supozohej të ishte dyta në radhë pas kontratës fillestare. Për shkak të 

mosvënies së firmës në datën që dëshironte kompania më 6 shkurt. Ata përdorën justifikimin që nuk 

kisha kaluar testin për të refuzuar pjesëmarrjen time në këtë fushatë, pavarësisht rezultateve të 

mira që pata në testin dhe faktit që emailin ma kishin dërguar më 24 shkurt. Intervistën për fushatën 

e dytë, që ishte fushata Ebye, e kam bërë në fillim të marsit. U refuzova për të qenë pjesë e kësaj 

 
1Në vijim do t’i referohemi me akronimin KMD. 

mailto:info@kmd.al
http://www.kmd.al/


 

Adresa: Rruga e Durrësit, Nr. 27, Kodi Postar 1001, Tiranë,  Tel: +355 4 2431078, e-mail: info@kmd.al, web: www.kmd.al 

 

 

2 

 

fushate për shkak të moshës madhore që kam. Përfaqësuesit e kompanisë më shpjeguan se kërkonin 

të rinj për këtë fushatë për shkak të intensitetit të lartë të punës dhe nevojës për të përdorur dy 

kompjutra njëkohësisht. Justifikimi i tyre për të refuzuar pjesëmarrjen time në fushatë ka qenë i 

pabazë duke marrë parasysh njohuritë e mia të mira të përdorimit të kompjuterit dhe gjuhës 

italiane. Për shkak të refuzimit për të marrë pjesë në këto dy fushata, kompania vendosi që 

kontratën time ta zgjidhte në qershor të këtij viti.” 

 

Pala ankuese kërkon nga Komisioneri për Mbrojtjen nga Diskriminimi, konstatimin e diskriminimit 

për shkak të “moshës”. 

II. Ndjekja e procedurës për shqyrtimin e ankesës nga Komisioneri. 

Në nenin 1 të ligjit nr. 10221/2010 “Për Mbrojtjen nga Diskriminimi”, të ndryshuar2, parashikohet 

objekti i këtij ligji, duke u sanksionuar se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”. 

Neni 7 i LMD-së, në pikën 1 të tij, parashikon se: “Çdo veprim apo mosveprim i autoriteteve 

publike ose i personave fizikë a juridikë që marrin pjesë në jetën dhe sektorët publikë apo privatë, 

që krijojnë baza për mohimin e barazisë ndaj një personi apo grupi personash, ose që i ekspozon 

ata ndaj një trajtimi të padrejtë dhe jo të barabartë, kur ata ndodhen në rrethana të njëjta apo të 

ngjashme, në krahasim me persona të tjerë apo grupe personash, përbën diskriminim”. 

Bazuar në nenin 32/1/a të LMD-së, Komisioneri ka kompetencë për të shqyrtuar shkeljet që i bëhen 

zbatimit dhe respektimit të parimit të barazisë në lidhje me këto shkaqe. 

Përsa më lart, referuar nenit 33, të këtij Ligji, ankesa përmban elementët e kërkuar nga ky ligj.  

Gjatë shqyrtimit të kësaj ankese, Komisioneri ka marrë në shqyrtim vetëm ato çështje, që bëjnë 

pjesë në kompetencat e tij, të parashikuara nga ligji nr. 10221, datë 04.02.2010 “Për Mbrojtjen nga 

Diskriminimi”, i ndryshuar, si dhe ato çështje që janë brenda afatit kohor për shqyrtim sipas 

parashikimeve të LMD-së. 

Pas shqyrtimit paraprak të ankesës së depozituar pranë Komisionerit, u konstatua se ajo kishte 

mangësi të anës formale, në lidhje me shkakun e pretenduar nga ana e subjektit ankues dhe lidhjes 

shkakësore, ndërmjet trajtimit më pak të favorshëm dhe shkakut të mbrojtur. 

Për këtë arsye, me shkresën nr. 1070/2 prot., datë 16.07.2025, Komisioneri i ka kërkuar ankueses 

të plotësojë informacionin dhe dokumentacionin e nevojshëm, duke dhënë një shpjegim të qartë 

 

2
 Në vijim do t’i referohemi me akronimin LMD. 

dhe të detajuar mbi mënyrën se si shkaku i pretenduar ka ndikuar drejtpërdrejt në trajtimin që ajo e 

konsideron diskriminues, si dhe të sqarojë rrethanat që, sipas saj, kanë çuar në ndërprerjen e 

marrëdhënieve të punës me shoqërinë dhe në mospërfshirjen në dy fushatat e mëvonshme të 

punësimit, duke përshkruar qartësisht lidhjen shkak-pasojë midis situatës së paraqitur dhe pasojave 

konkrete të përjetuara. 

Me shkresën nr. 1070/3 prot., datë 24.07.2025, pranë Komisionerit është administruar informacion 

dhe dokumentacion shtesë nga ana e ankueses, në lidhje me ankesën nr. 157, datë 10.07.2025. 

Në zbatim të parashikimeve ligjore, të përcaktuara në nenet 32 dhe 33, të ligjit nr. 10221/2010 “Për 

Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi ka 

shqyrtuar çështjen duke ndërmarrë hapat si më poshtë: 

1. Nëpërmjet shkresës me nr. 1070/4 prot., datë 18.07.2025, Komisioneri ka njoftuar dhe i ka 

kërkuar parashtrime subjektit kundër të cilit është paraqitur ankesa, Shoqërisë “TP 

Teleperformanca Albania”, sh.p.k., si dhe dokumentacion provues, lidhur me pretendimin e 

subjektit ankues.  

➢ Nëpërmjet shkresës të datës 17.08.2025 3 , Komisioneri është njohur me qëndrimin e 

Shoqërisë “TP Teleperformanca Albania”, sh.p.k., përsa i takon pretendimit të ankueses znj. 

Lumnije Freskina, shkresë në të cilën, ndër të tjera, citohet se:   

Në vijim të kërkesës suaj nr. 1070/4, datë 28.07.2025, marrë dijeni nga AMS sh.p.k në datën 

28.07.2025, për njoftimin e ankesës dhe dhënien e informacionit mbi çështjen L. F., kundër 

shoqërisë AMS sh.p.k, kjo e fundit në cilësinë e punëdhënësit, po ju bëjmë me dije si vijon: 

Pretendimet e shoqërisë AMS sh.p.k, për çështjet e parashtruara nga Lumnije Freskina;  

Rrethanat e faktit: Shoqëria Albania Marketing Service (AMS) sh.p.k ushtron aktivitetin tregtar në 

fushën e telemarketingut, e cila konsiston në ofrimin e shërbimit call center, nëpërmjet komunikimit 

chat, email, telefon etj., për klientë të ndryshëm me të cilët është nënshkruar kontrata përkatëse. 

Formalizimi i marrëdhënies së punës: Punonjësja L. F., ka filluar punë pranë shoqërisë AMS sh.p.k 

në datën 05.11.2024 në detyrën “operatore telefonike”.  

Marrëdhëniet e punës midis palëve janë formalizuar me nënshkrimin e kontratës individuale të 

punës së datë 05.11.2024, me afat të pacaktuar, ku tre muajt e parë të punës janë konsideruar kohë 

prove, kjo sipas nenit 3 të Kontratës së Punës. Kohëzgjatja javore e punës është 40 orë. 

Ankuesja, gjatë ushtrimit të detyrës së saj, rezulton të ketë ushtruar detyrën në distancë “punë nga 

shtëpia”, kjo bazuar edhe në dhënien e pëlqimit të saj për ushtrimin e detyrës në adresën ku ajo 

edhe banon. 

Ushtrimi i detyrës në distancë provohet edhe me vënien në dispozicion të pajisjeve të punës nga 

ana e AMS sh.p.k. Rezulton se puna e ushtruar nga punonjësja është diktuar nga rregullime të 

 
3 Protokolluar pranë Komisi onerit me nr.1585/3 prot, datë 20.12.2024 

posaçme të urdhëruara nga punëdhënësi, brenda kuadrit ligjor, kjo në harmoni edhe me politikat 

e shoqërisë Mëmë Teleperformance, ku shoqëria AMS sh.p.k është pjesë e saj. Kjo referuar: 

i) rregullores për ushtrimin e punës në kushte shtëpie; si dhe ii) së konfidencialitetit. 

Rrethanat mbi zgjidhjen e marrëdhënieve të punës: Ankuesja ka ushtruar detyrën e operatorit 

telefonik pranë klientit “Zalando”, deri në datën 06.02.2025. Shoqëria, për kushte objektive që 

varen nga klienti, ka vendosur uljen e volumeve të punës që deri tani ka ofruar shoqëria AMS sh.p.k 

për klientin. Në këto rrethana, ndodhur përpara ndryshimeve strukturore të shoqërisë e cila dikton 

uljen e kapaciteteve për ofrimin e shërbimit ndaj klientit “Zalando”, sipas Kodit të Punës, në 

kuadër të ndryshimit të planit të punësimit i cili sjell si pasojë shkurtimin e vendeve të punës, sipas 

përcaktimeve të nenit 138, pika 4 të Kodit të Punës. 

Rezulton se, gjendur në kushtet e ndryshimit të planit të punësimit, punëdhënësi, pasi vlerësoi se ka 

qenë e pamundur vijimësia e punës në fushatën “Zalando”, ka pasur vullnet për dhënien e një 

mundësie të re mbi punësimin në një fushatë tjetër. Konkretisht, punonjëses znj. L. F., iu dha 

mundësia për t’u trajnuar në një fushatë tjetër, për klientin “D&G”, kjo sipas urdhrit nr. 0447, 

datë 06.02.2025. Kalimi me sukses i fazës së trajnimit do të mundësonte vijimin e punës pranë kësaj 

fushate. 

Në lidhje me këtë propozim, ankuesja ka nënshkruar edhe marrëveshjen për zhvillimin e trajnimit 

në kushte shtëpie, datë 06.02.2025. Ka rezultuar se, në përfundim të trajnimit, punonjësja nuk ka 

rezultuar fituese dhe për rrjedhojë ka qenë e pamundur punësimi në këtë fushatë. Konkretisht, me 

emailin e datës 21.02.2025, ankuesja është njoftuar mbi rezultatet, sipas teksti. (email-il 

bashkëlidhur) 

Punonjësja nuk është e përshtatshme për produktin D&G për arsye të mëposhtme: 

1. Vështirësi të theksuara në përdorimin e sistemit të fushatës (Quasar), pavarësisht 

shpjegimeve dhe përsëritjeve me ushtrime të bëra, nuk keni arritur të ndiqni nivelin e klasës. 

2. Vështirësi në përthithjen dhe riprodhimin e saktë të informacionit të trajtuar gjatë 

simulatave (role-play), duke shfaqur mungesë autonomie dhe nuk keni qenë në gjendje të 

menaxhoni apo drejtoni klientin në telefonatë. 

3. Vështirësi përshtatjeje me teknikat e shitjes së fushatës D&G. Keni shprehur mospëlqim të 

vazhdueshëm për një proces që është i detyrueshëm për t’u bërë në çdo telefonatë (cross-

selling), pyetje mbi produktet që klienti ka në shtëpi dhe shumë hezitime në vënien në 

praktikë të këtij procesi. 

4. Gjatë simulatave (role-play klient-operator) nuk keni përcjellë siguri në dhënien e 

informacionit dhe nuk keni dhënë përgjigje të sakta në pyetje të ndryshme që ju janë bërë 

nga klienti. Jeni dorëzuar që në përgjigjet e para të klientit, ndërkohë që në një fushatë 

shitjesh, bashkëbisedimi sa më i mirë, i gjatë dhe përdorimi i dokumentave që janë në 

dispozicion është i nevojshëm për mbarëvajtjen e fushatës. 

5. Ritëm i ngadaltë në fazën e pyetje-përgjigje. Jeni vonuar në dhënien e informacionit të 

kërkuar, duke mos transmetuar siguri, gjë që ka shumë rëndësi për sa i përket kërkesave të 

brendshme të klientit D&G, në mënyrë që të përmbushen sa më mirë tiparet e një shitësi 

dhe menaxhuesi të mirë shitjesh. 

6. Mungesat gjatë orëve të trajnimit kanë ndikuar në rezultatin përfundimtar. Nga 80 orë të 

parashikuara gjatë trajnimit dyjavor, ju keni qenë e pranishme vetëm 51 orë. Këto mungesa 

gjithashtu kanë ndikuar në moskapjen e një ritmi të duhur për të rezultuar pozitive/kaluese 

në trajnim. 

Konkluzion: Nga sa më lart ka rezultuar se ankuesja jo vetëm nuk ka arritur rezultate të kënaqshme 

në këtë fushatë, por njëkohësisht nuk e ka frekuentuar atë rregullisht gjatë kohëzgjatjes së 

planifikuar, nga ku ka rezultuar se në 80 orë të detyrueshme, ajo ka qenë prezente vetëm 51 orë. 

Ankueses i është dhënë një mundësi e dytë. Konkretisht, në datën 18.03.2025, nëpërmjet postës 

elektronike, është bërë me dije nga Departamenti i Burimeve Njerëzore se do të kontaktohej për të 

zhvilluar një intervistë të dytë për një transferim të mundshëm në një tjetër fushatë, “eBay”, si i 

vetmi projekt që mund të punohej në kushte shtëpie dhe për të cilin po bëheshin rekrutime. 

Në datën 21.03.2025, nëpërmjet postës elektronike, kemi marrë njoftimin nga përgjegjësi i fushatës 

përkatëse se punonjësja nuk rezulton fituese nga intervista e zhvilluar, me motivin se nuk ka aftësitë 

e duhura për të menaxhuar këtë klient, si: fleksibilitet i ulët dhe komunikim agresiv gjatë intervistës. 

Gjendur në kushtet e sipërcituara, në përpjekje për të vijuar punësimin e punonjëses, por në 

pamundësi të arritjes së rezultateve minimale për vijim të ofrimit të shërbimit në këto fushata, 

punëdhënësi, gjendur në kushtet e pakësimit të volumeve të punës për fushatën ku ajo punonte, ka 

filluar procedurën normale për zgjidhjen e marrëdhënieve të punës, në respektim të afatit të 

njoftimit, sipas rregullimeve ligjore të neneve 144 dhe 138 të Kodit të Punës. 

Procedura mbi zgjidhjen e marrëdhënieve të punës: Me shkresën nr. 1174, datë 03.04.2025, “Mbi 

zhvillimin e bisedimeve paraprake për ndërprerjen e marrëdhënies së punës”, punëdhënësi, 

shoqëria AMS sh.p.k, ka njoftuar ankuesen mbi zhvillimin e bisedimeve në zyrën e Burimeve 

Njerëzore, 72 orë pasi të jetë marrë njoftimi për bisedim. Njoftimi për bisedime është dhënë 

rregullisht nëpërmjet postës elektronike, si dhe shërbimit zyrtar, po në datën 03.04.2025. 

Gjithashtu, nëpërmjet emailit të datës 3 Prill 2025, përfaqësues të Burimeve Njerëzore pranë 

shoqërisë AMS sh.p.k kanë specifikuar adresën për zhvillimin e bisedimeve në datën 07.04.2025, 

Rruga e Kavajës, Tiranë. 

Nëpërmjet emailit të datës 7 prill 2025, ditë në të cilën ishte lënë dhe mbajtja e takimit për bisedime, 

ankuesja ka bërë me dije nëpërmjet postës elektronike se ajo është paraqitur për bisedime në selinë 

me adresë në Shkodër. Gjendur në këto kushte, punëdhënësi, për të zhvilluar një procedurë të 

rregullt sipas parashikimeve të nenit 144 të Kodit të Punës dhe për të dëgjuar dhe vlerësuar çdo 

pretendim të punëmarrësit, i ka dhënë një mundësi të dytë për zhvillimin e bisedimeve në datën 

09.04.2025, në orën 11:00, në adresën Rruga e Kavajës, Tiranë. 

Në vijim, rezulton se punonjësja nuk është paraqitur në adresën e njoftuar nga Burimet Njerëzore. 

Kjo e fundit, në kushtet kur nuk ka pasur një shkak të motivuar mbi pamundësinë për t’u paraqitur 

(për shkak të gjendjes shëndetësore – nuk është komunikuar raport mjekësor), punëdhënësi ka 

mbajtur Procesverbalin nr. 1223, datë 09.04.2025, në mungesë të ankueses, dhe ia ka bërë me dije 

nëpërmjet postës elektronike dhe shërbimit postar, po në datën 09.04.2025. Në zhvillimin e 

bisedimeve, punëdhënësi ka arritur në konkluzionin se ndaj punonjëses do të respektohen kushtet e 

nenit 138 të Kodit të Punës. 

Me shkresën nr. 1329, datë 24.04.2025, është komunikuar vendimi mbi ndërprerjen e 

marrëdhënieve të punës, në kushtet e neneve 144 dhe 138, ndodhur për arsye të rrethanave: 

i) ndryshimet strukturore të kompanisë mbi pakësimin e volumeve të punës në fushatën që ju keni 

punuar; dhe ii) pamundësisë tuaj për të kaluar me sukses trajnimin për vijimin në fushata të tjera, 

si dhe pamundësisë për t’u paraqitur – kjo për rrethana që varen nga kushtet tuaja objektive. 

(Kjo i referohet emailit të datës 03.04.2025, ku vetë ankuesja shprehet: “Nuk jam dakord me këtë 

vendim të marrë nga kompania, të cilin e konsideroj të padrejtë, pasi nuk ishte faji im që nuk arrita 

të kaloj trajnimin, por rrethanat personale më detyruan të mos isha prezente në trajnim.”) 

Punëdhënësi rezulton të ketë respektuar afatin e njoftimit 1 (një) muaj në zbatim të nenit 143/1 të 

Kodit të Punës, si dhe njohjen e të drejtës për lejen e papërdorur prej 13 ditësh për vitet 2024 dhe 

2025, respektivisht në raport me kohëzgjatjen e marrëdhënieve të punës. 

Gjithashtu, nëpërmjet komunikimit elektronik, punëdhënësi ka bërë me dije se data e fundit e 

marrëdhënieve të punës është 30.05.2025. Në kushtet kur punonjësja ka paraqitur raport mjekësor 

për paaftësi të përkohshme në punë për periudhën 22.05.2025 - 05.06.2025, punëdhënësi rezulton 

të ketë pezulluar afatin e njoftimit me 14 ditë, duke zgjidhur përfundimisht kontratën e punës më 

datë 13.06.2025. 

Kundërshtimet e shoqërisë AMS sh.p.k ndaj pretendimeve të ankueses L. F.: Referuar tekstit të 

shkëputur nga ankesa e znj. F., kundërshtojmë pretendimin se detyra e saj ka qenë recepsioniste. 

Referuar rrethanave të faktit — kontratës së nënshkruar nga punonjësja si “operatore telefonike”, 

faktit që ajo ka pranuar se ka ushtruar detyrën pranë klientit “Zelando”, nënshkrimit të amandimit 

të kontratës për ushtrimin e punës në ambiente shtëpie, pra në distancë, si dhe marrjes në dorëzim 

të pajisjeve për ushtrimin e detyrës në distance, provojnë plotësisht se ankuesja ka ushtruar detyrën 

e “operatore telefonike” dhe jo recepsioniste. 

Detyra e recepsionistes ushtrohet vetëm në ambientet e punës dhe nuk mund të ushtrohet në 

distancë. 

Provohet se znj. L. F., i është dhënë mundësia për t’u trajnuar në një fushatë tjetër, për klientin 

“D&G”, kjo sipas urdhërit Nr. 0447, datë 06.02.2025. Kalimi me sukses i fazës së trajnimit do të 

mundësonte vijimin e punës pranë kësaj fushate. Ka rezultuar se ajo nuk ka dalë fituese dhe ka qenë 

në pamundësi për të vijuar detyrën. 

Në asnjë moment nuk është ngritur pretendimi nga punonjësja se ajo ka kryer detyrën e 

“recepsionistes”, kjo referuar edhe procedurës së zgjidhjes së marrëdhënieve të punës. 

Si konkluzion, është qartësisht e provueshme se detyra e ankueses ka qenë “operatore telefonike”, 

detyrë të cilën e ka ushtruar në distancë për shkak të angazhimeve që ajo ka pasur. 

Kundërshtojmë pretendimet e ankueses se “... mospunësimi ka ardhur si rrjedhojë e moshës 

madhore që ajo ka...”. Një pretendim i tillë, i ngritur nga ankuesja, nuk është bërë asnjëherë prezent 

ndaj punëdhënësit. Në fokusin e zgjidhjes së marrëdhënieve të punës me punonjësen kanë qenë dy 

rrethana, për të cilat ajo është bërë me dije edhe gjatë zhvillimit të procedurës për zgjidhjen e 

marrëdhënieve të punës, konkretisht: i) ndryshimet strukturore të kompanisë mbi pakësimin e 

volumeve të punës në fushatën që ajo ka punuar; dhe ii) pamundësia e saj për të kaluar me sukses 

trajnimin për vijimin në fushata të tjera, si dhe pamundësia për t’u paraqitur, kjo për rrethana që 

varen nga kushtet e saj objektive. 

(Kjo referohet emailit të datës 03.04.2025, ku vetë ankuesja shprehet se nuk është dakord me këtë 

vendim të marrë nga kompania, të cilin e ka cilësuar të padrejtë pasi nuk ishte faji i saj që nuk arriti 

të kalojë trajnimin, por rrethanat personale e detyruan të mos ishte prezente në trajnim.) 

Ankuesja nuk është e qartë në qëndrimin që mban: nga njëra anë pretendon se ka kryer detyrën e 

“recepsionistes”, nga ana tjetër pretendon se mospunësimi në fushatën “eBay” ka qenë për shkak 

të moshës së saj madhore. 

Referuar urdhrave dhe njoftimeve të kryera nga shoqëria, si dhe procedurës për zgjidhjen e 

marrëdhënieve të punës, nuk provohet në asnjë moment ekspozimi i elementëve diskriminues për 

shkak të “moshës”, sikurse pretendon ankuesja. 

Fushata “eBay”, sikurse të gjitha fushatat e tjera, kërkon operatorë telefonikë me eksperiencë dhe 

përmbushje të kërkesave profesionale për ushtrimin e detyrës, pa vënë theksin në asnjë moment tek 

faktori “moshë”. Ky aspekt nuk ka qenë asnjëherë i diskutueshëm në punësimin e shoqërisë sonë, 

e cila bazohet mbi politikat e Grupit Teleperformance dhe është fanatike në mbrojtjen e të drejtave 

të njeriut. 

Politikat e Punësimit në Shoqërinë AMS shpk lidhur me Moshën e të Punësuarve: Kodi i Sjelljes 

dhe Etikës: Krijimi i një mjedisi të sigurtë dhe gjithëpërfshirës pune është një nga parimet kryesore 

të AMS shpk. Ne promovojmë diversitetin, barazinë dhe përfshirjen. Respektimi i diversitetit 

nënkupton t’i jepet secilit mundësia të jetë vetvetja dhe të nderohen bindjet e tij kulturore, fetare, 

politike dhe personale. Kjo është një nga vlerat tona themelore dhe është prezente në të gjitha 

marrëdhëniet brenda Grupit. 

Për më shumë informacion mbi mënyrën si promovojmë diversitetin, barazinë dhe përfshirjen, 

mund të konsultoni politikën tonë TP Diversity and Inclusion Policy. Punonjësit janë të informuar 

për të raportuar çdo shkelje, përfshirë diskriminimin mbi bazën e gjinisë, aftësisë së kufizuar, 

orientimit seksual, identitetit gjinor, racës, kombësisë, besimit, shtatzënisë, statusit martesor, 

moshës dhe gjendjes socio-ekonomike, përmes Global Ethics Hotline. Politikat tona janë të 

publikuara dhe lehtësisht të aksesueshme për çdo punonjës. Nuk kemi pranuar asnjë sinjalizim apo 

ankesë nga ankuesja për diskriminim mbi bazën e moshës. (Shih Kodi i Sjelljes dhe Etikës – faqe 

31). ii) Rregullorja e Brendshme e TP Rregullorja parashikon ndalime të qarta mbi çdo formë 

diskriminimi, përfshirë bazën në racë, ngjyrë, origjinë etnike ose sociale, karakteristika gjenetike, 

gjuhë, fenë, bindjet personale, opinionet politike, statusin minoritar, pasurinë, lindjen, aftësitë e 

kufizuara, moshën dhe orientimin seksual. iii) Kontrata Kolektive e Punës Shoqëria AMS shpk ka 

nënshkruar më 19.11.2021 kontratën kolektive me Sindikatën e Punonjësve të Postës dhe Telekomit 

Shqiptar. Në nenin 6 “Të Drejtat Themelore”, përcaktohet se: 

• Ndalohet puna e detyruar në të gjitha format e saj. 

• Ndalohet çdo diskriminim në ushtrimin e të drejtës për punësim dhe profesion, sipas Kodit 

të Punës dhe ligjeve për mbrojtjen nga diskriminimi. 

• Me “diskriminim” kuptohet çdo dallim, përjashtim, kufizim ose parapëlqim që bazohet në 

gjininë, racën, ngjyrën, etninë, gjuhën, identitetin gjinor, orientimin seksual, bindjet 

politike, fetare ose filozofike, gjendjen ekonomike, arsimore ose shoqërore, shtatzëninë, 

përkatësinë prindërore, moshën, gjendjen civile, vendbanimin, gjendjen shëndetësore, 

predispozicionet gjenetike, aftësitë e kufizuara, statusin HIV/AIDS, përkatësinë sindikale 

ose ndonjë shkak tjetër që ka për qëllim pengimin ose pamundësimin e ushtrimit të së drejtës 

për punë. 

Përjashtim nga ndalimi i diskriminimit bëhet vetëm nëse ekziston një arsye e arsyeshme dhe 

objektive. 

Si konkluzion, në bazë të dokumentacionit të miratuar nga AMS shpk dhe politikave të saj të 

brendshme, rezulton se punëdhënësi ka vënë një theks të veçantë mbi respektimin e të drejtave të 

njeriut, duke përfshirë në mënyrë eksplicite ndalimin e çdo forme diskriminimi, përfshirë edhe atë 

mbi bazën e moshës. 

Referuar kërkesës suaj për dhënien e informacionit mbi emërimet e kryera nga shoqëria gjatë 6-

mujorit të fundit, bashkëngjitur gjendet lista me punonjësit e punësuar, e cila përmban kodet 

përkatëse që identifikojnë secilin punëmarrës, si dhe të dhënat mbi datën e lindjes dhe rolin e punës. 

Çdo kod korrespondon me gjeneralitetet e punonjësit dhe është vendosur për të ruajtur masën e 

duhur të përpunimit të të dhënave personale, në përputhje me interesat e procesit. 

Nëse e konsideroni të rëndësishëm, mund t’ju ofrojmë edhe informacionin plotësues mbi emrin dhe 

mbiemrin e punonjësve, në përputhje me nevojat tuaja. 

Nga analizimi i të dhënave të punësimeve rezulton se punonjësit janë punësuar kryesisht në 

pozicionet “trajnues” dhe “operator telefonik”. Data e lindjes së tyre varion në periudhën nga viti 

1955 deri në 1964, që përputhet edhe me moshën e ankueses. Më poshtë janë veçuar disa të dhëna 

kryesore nga lista e plotë e punësimeve gjatë 6-mujorit të fundit (Bashkëlidhur vendosja në 

dispozicion e dokumentacionit). 

Arsyetimi ligjor: Në bazë të sa më sipër, vlerësojmë se mosmarrëveshja e paraqitur pranë 

Komisionerit për Mbrojtjen nga Diskriminimi ka të bëjë kryesisht me mosmarrëveshje në fushën e 

punësimit dhe realizimin e detyrave nga palët, sipas kontratës individuale të punës, Kodit të Punës 

dhe aktet e miratuara nga punëdhënësi. 

Marrëdhënia e punës udhëhiqet nga parime themelore si mirëbesimi, besnikëria dhe përmbushja e 

detyrimeve. Punëdhënësi, kur kërkon zgjidhjen e kontratës në mënyrë të njëanshme, duhet të japë 

arsyet dhe shkaqet e këtij veprimi, sipas nenit 144 të Kodit të Punës. Këto detyrime janë respektuar 

me korrektësi nga AMS sh.p.k. 

Sipas nenit 144/3 të Kodit të Punës, arsyet për zgjidhjen e kontratës duhet të lidhen me aftësinë, 

sjelljen e punonjësit ose kërkesat operacionale të ndërmarrjes. Në rastin konkret, në fokus të 

zgjidhjes kanë qenë dy rrethana të qarta, të komunikuara edhe gjatë procedurës: 

1. Ndryshimet strukturore në kompani dhe ulja e volumit të punës në fushatën ku punonte 

ankuesja; 

2. Pamundësia e ankueses për të kaluar me sukses trajnimin për fushatë tjetër dhe mungesa e 

saj në trajnim, për arsye personale objektive (referuar email-it të datës 03.04.2025, ku 

ankuesja shpreh mosdakordësinë ndaj vendimit, duke argumentuar se nuk ishte faji i saj 

mungesa në trajnim). 

Punëdhënësi ka zbatuar në mënyrë rigoroze procedurën e përcaktuar në nenin 144 të Kodit të 

Punës dhe ka respektuar afatin e njoftimit sipas nenit 143 dhe 138 të Kodit të Punës. 

Gjatë gjithë procedurës, ankuesja ka ngritur vetëm pretendimin se nuk ishte dakord me kushtet e 

trajtimit për trajnimin dhe se kishte përvojë të mjaftueshme, por nuk është bërë asnjëherë pretendim 

që mosvazhdimi i marrëdhënies së punës të lidhej me faktorë diskriminues si mosha. 

Duke marrë në konsideratë politikat e shoqërisë për ndalimin e çdo forme diskriminimi dhe 

promovimin e diversitetit në punësim, si dhe rrethanat e punësimeve të ndryshme pa kufizime 

moshe, konkludohet qartë se pretendimi për diskriminim mbi bazën e moshës nuk ka bazë në këtë 

rast. 

Nëse ankuesja vendos të paraqesë padi për çështjen e ligjshmërisë së zgjidhjes së kontratës, kjo do 

të jetë në diskrecionin e gjykatës. 

Raste të ngjashme, për shkak të uljes së volumit të punës dhe pamundësisë për të kaluar me sukses 

trajnime, janë të shpeshta në shoqëri, për shkak të natyrës specifike të fushatave dhe kritereve të 

tyre të veçanta, duke përfshirë aftësitë gjuhësore dhe profesionale (bashkangjitur vendimi nr. 

828/2022 i Gjykatës së Rrethit Gjyqësor Tiranë mbi një rast të ngjashëm). 

Punëdhënësi nuk ka qenë në dijeni që ankuesja të ketë ngritur ndonjëherë pretendim për 

diskriminim mbi bazën e moshës, as nuk ka marrë ndonjë ankesë në këtë drejtim në adresat e hapura 

për raportim. Kjo mungesë indikacionesh tregon se ankuesja nuk e ka informuar punëdhënësin për 

ndonjë trajtim diskriminues të supozuar. 

Zgjidhja e kontratës së punës dhe pretendimet për diskriminim: Zgjidhja e kontratës së punës me 

znj. L. F., është kryer për shkaqe të justifikuara dhe objektive. Gjatë fillimit dhe zhvillimit të 

procedurës për zgjidhjen e marrëdhënies së punës, punonjësja nuk ka ngritur asnjë pretendim dhe 

nuk ka provuar se është ekspozuar ndaj ndonjë forme trajtimi diskriminues apo elementësh të tjerë 

disfavorizues. 

Në bazë të të dhënave dhe dokumenteve të paraqitura, ne pretendojmë se ankuesja, në interpretim 

të nenit 7 të Ligjit Nr. 10221/2010 “Për Mbrojtjen nga Diskriminimi” (I MD), nuk është objekt i 

trajtimit të padrejtë apo disfavorizues nga ana e Shoqërisë AMS sh.p.k., për shkak të moshës apo 

ndonjë tjetër arsyeje të pretenduar. Në mungesë të një trajtimi të tillë, nuk mund të flasim për 

diskriminim në kuptimin e ligjit. 

Si përfundim, kërkojmë nga Komisioneri për Mbrojtjen nga Diskriminimi që të konstatojë 

mosdiskriminimin e znj. L. F., për shkakun e pretenduar “moshë” nga ana e AMS sh.p.k. 

Bashkangjitur ju dorëzojmë dokumentacionin përkatës në mbështetje të këtij qëndrimi. 

L. F., është punësuar në pozicionin e "operatores telefonike" pranë AMS sh.p.k në datën 

05.11.2024, me kontratë pune afat të pacaktuar dhe periudhë prove tre mujore. Punonjësja ka 

ushtruar detyrën në distancë (nga shtëpia), duke pranuar dhe pajisjet e nevojshme nga kompania 

për këtë qëllim. 

Detyra dhe Klienti: Gjatë periudhës së punës, ajo ka punuar në fushatën e klientit “Zalando” deri 

në datën 06.02.2025, ku AMS sh.p.k ka ndërprerë bashkëpunimin për shkak të uljes së volumeve të 

punës që vinin nga klienti. 

Trajnimet e Dhëna: Në vijim të ndryshimeve strukturore dhe pakësimit të vendeve të punës, 

punonjëses i është dhënë mundësia për t’u rikualifikuar dhe punuar në një fushatë tjetër: Në datën 

06.02.2025, znj. F., filloi trajnimin për klientin “D&G”, por nuk e kaloi me sukses këtë fazë për 

arsye të vështirësive në përdorimin e sistemeve, përthithjen e informacionit dhe mospërshtatjen me 

teknikat e shitjes. Ajo gjithashtu kishte mungesa gjatë trajnimit (51 nga 80 orët e parashikuara). 

Në datën 18.03.2025, i është ofruar një mundësi e dytë për t’u rikualifikuar për klientin “eBay”. 

Megjithatë, në intervistën e zhvilluar në datën 21.03.2025, nuk rezultoi fituese për shkak të 

mungesës së aftësive të kërkuara dhe komunikimit jo adekuat. 

Procedura e Zgjidhjes së Marrëdhënieve të Punës: Në datën 03.04.2025, AMS sh.p.k njoftoi 

ankuesen për fillimin e bisedimeve paraprake për ndërprerjen e kontratës së punës, duke i 

respektuar afatin ligjor për njoftim 72 orë dhe duke ftuar për takim në datën 07.04.2025. Ankuesja 

nuk u paraqit në takimin e datës 07.04.2025 në adresën e njoftuar (Tiranë), por ishte paraqitur në 

një tjetër zyrë në Shkodër. Punëdhënësi i dha mundësinë e një takimi tjetër në datën 09.04.2025, të 

cilin ankuesja nuk e ndoqi dhe nuk paraqiti asnjë shkak të motivuar (p.sh., raport mjekësor). 

Në mungesë të prezencës së saj, u mbajt procesverbali për ndërprerjen e marrëdhënies së punës 

sipas nenit 138 të Kodit të Punës. Në datën 24.04.2025, u komunikua zyrtarisht vendimi për 

ndërprerjen e kontratës, duke respektuar të gjitha afatet e njoftimit dhe duke njohur të drejtën për 

pushimet e papërdorura. Data e përfundimit të marrëdhënies së punës është 30.05.2025, por për 

shkak të raportit mjekësor të paraqitur nga ankuesja për periudhën 22.05-05.06.2025, kontrata u 

zgjidh përfundimisht më 13.06.2025. 

Kundërshtimet dhe Politikat e Shoqërisë: AMS sh.p.k kundërshton pretendimin e ankueses se ka 

kryer detyrën e recepsionistes, duke e sqaruar se detyra e saj ishte operatore telefonike në distancë, 

detyrë për të cilën është pajisur dhe trajnuar. Kundërshtohet gjithashtu pretendimi për diskriminim 

në bazë të moshës, pasi nuk ka asnjë provë që kjo të ketë ndodhur dhe AMS ka politika strikte anti-

diskriminimit dhe promovon një ambient pune gjithëpërfshirës, duke respektuar të gjitha të drejtat 

e punonjësve. 

Bashkëlidhur është dërguar dokumentacioni i cituar në shkresën së Shoqërisë “TP Teleperformanca 

Albania”, sh.p.k., kopje e dokumentacionit të dosjes personale të ankueses, si dhe informacionin e 

kërkuar sipas kërkesave të Komisionerit. 

 

2. Me shkresën nr.1070/6 prot., datë19.08.2025 të Komisonerit i është përcjellë ankueses 

shkresa e datës 17.08.2025 e Shoqërisë “TP Teleperformanca Albania”, sh.p.k., për të bërë 

parashtrimet e saja në lidhje me këto përgjigje.  

3. Me shkresën nr. 1070/3 prot., datë 26.08.2025 janë administruar pranë Komisionerit, 

parashtrimet e saj në lidhje me shkresën e datës 17.08.2025 të Shoqërisë “TP 

Teleperformanca Albania”, sh.p.k., e cila ia ka qëndruar pretendimeve si në ankesën 

fillestare. 

 

III. Vlerësimi i fakteve dhe provave të grumbulluara nga Komisioneri gjatë proçesit të 
shqyrtimit të çështjes. 

Në bazë të nenit 3, pika 1 të LMD, diskriminimi përkufizohet si: çdo dallim, përjashtim, kufizim 

ose preferencë, bazuar në cilindo shkak të mbrojtur në nenin 1 të këtij ligji, që ka si qëllim ose 

pasojë pengesën ose bërjen të pamundur të ushtrimit në të njëjtën mënyrë me të tjerët, të të drejtave 

e lirive themelore të njohura me Kushtetutën e Republikës së Shqipërisë, aktet ndërkombëtare të 

ratifikuara nga Republika e Shqipërisë, si dhe nga ligjet në fuqi.  

Një nga format e diskriminimit parashikuar nga LMD, është diskriminimi i drejtpërdrejtë, i cili 

përkufizohet nga neni 3, pika 2, të LMD, si një situatë diskriminimi që ndodh kur një person ose 

grup personash trajtohen në mënyrë më pak të favorshme sesa një person tjetër, ose një grup tjetër 

personash në një situatë të njëjtë a të ngjashme, bazuar në cilindo shkak të përmendur në nenin 1 

të këtij ligji. 

 

Bazuar në dispozitat e mësipërme ligjore, të cilat japin përkufizimin e diskriminimit, për të arritur 

në përfundimin se diskriminimi ka ndodhur, duhet të plotësohen njëkohësisht 3 elementë: 

• ankuesja është trajtuar në mënyrë të padrejtë, të pabarabartë dhe të pafavorshme. Ky trajtim 

mund të realizohet me veprime ose mosveprime, duke dalluar, përjashtuar apo kufizuar 

ankuesen në të drejtën për punësim; 

• në krahasim me sesi janë trajtuar, trajtohen ose do të trajtoheshin të tjerët në një situatë të 

ngjashme, dhe; 

• arsyeja për këtë trajtim është një/disa nga shkaqet që gëzojnë mbrojtje ligjore nga 

diskriminimi. 

 

Si rregull, me qëllimin për të përcaktuar nëse pala ankuese është trajtuar në mënyrë të padrejtë, të 

pabarabartë apo të pafavorshme krahasuar me punonjës të tjerë të Shoqërisë “TP Teleperformanca 

Albania”, sh.p.k., në një situatë të njëjtë apo të ngjashme me të, nevojitet krahasuesi. Në rastet dhe 

kushtet kur ky “krahasues” mungon, vlerësohet nëse ankuesja është trajtuar në mënyrë të padrejtë 

e të pafavorshme, në raport me parashikimet ligjore që normojnë marrëdhënien e saj të punësimit. 

Pra, për të vërtetuar sjelljen diskriminuese, nuk është e nevojshme në çdo rast identifikimi i një 

krahasuesi konkret, por  kërkesa për të provuar se pala ankuese i është nënshtruar një trajtimi të 

padrejtë dhe të disfavorshëm, konsiderohet e përmbushur edhe nga një krahasues “hipotetik”, që në 

rastin konkret është mënyra se si subjekti kundër të cilit është paraqitur ankesa, Shoqëria “TP 

Teleperformanca Albania”, sh.p.k.”, ka respektuar standardet dhe kërkesat ligjore të parashikuara 

nga legjislacioni në fuqi që rregullon marrëdhënien e punës së ankueses.  

 

Gjatë shqyrtimit të ankesës dhe ndjekjes së procedurës hetimore, Komisioneri në përputhje me 

parashikimet ligjore ka kërkuar informacionin e nevojshëm dhe dokumentacionin mbështetës, 

lidhur me rastin e ankueses, në mënyrë që të mund të vlerësonte me objektivitet pretendimin e saj 

për trajtim të padrejtë dhe diskriminues. 

Komisioneri ka përmbushur kërkesat e parashikuara në Kodin e Procedurës Administrative, edhe 

sa i takon dhënies së ndihmës efektive, gjë e cila është përcaktuar në nenin 10, të tij: “Organi publik 

siguron që të gjitha palët dhe persona të tjerë të përfshirë në procedurë të jenë në gjendje të ndjekin 

dhe të mbrojnë të drejtat dhe interesat e tyre ligjorë në mënyrë sa më efektive dhe të lehtë të jetë e 

mundur. Ai i informon palët mbi të drejtat dhe detyrimet e tyre, përfshirë të gjithë informacionin e 

lidhur me procedurën dhe i paralajmëron ato për pasojat ligjore të veprimeve ose mosveprimeve 

të tyre”. 

LMD në nenin 32, pikën 2, të tij ka përcaktuar qartë këtë detyrim, duke cituar se: “Të gjitha 

institucionet publike dhe subjektet private janë të detyruara të mbështesin Komisionerin, duke i 

dhënë informacionin që i nevojitet dhe duke i garantuar aksesin në informacion në përmbushjen e 

detyrave të tij”. 

 

Nga ana e Komisionerit për Mbrojtjen nga Diskriminimi janë marrë të gjitha masat që subjekti 

kundër të cilit është bërë ankesa të vihet në dijeni për ankesën e bërë dhe i janë ofruar mundësitë 

që të jepte shpjegime, informacion dhe dokumentacion provues mbi pretendimet e ngritura nga 

subjekti ankues.  

A. Lidhur me trajtimin e padrejtë, të pabarabartë e të pafavorshëm. 

Për të vlerësuar pretendimin për diskriminim për shkakun e pretenduar të parashtruar nga ankuesja, 

në radhë të parë, Komisioneri do të vlerësojë nëse ajo i është nënshtruar një trajtimi të padrejtë dhe 

më pak të favorshëm në të drejtën për punësim, në lidhje me pretendimet e ngritura në ankesë. 

Nga këqyrja e dokumentacionit dhe kronologjia e ngjarjeve dhe fakteve, rezulton se: 

Shoqëria “Albania Marketing Service” (AMS) sh.p.k., është themeluar më 20 shkurt 2009 dhe është 

e regjistruar me NIPT K91425027V. Objekti i veprimtarisë së saj përfshin ofrimin e shërbimeve në 

fushën e telemarketingut dhe call center, duke realizuar komunikim me klientët përmes telefonit, 
email-it, chat-it etj., për llogari të palëve të treta me të cilat ka kontrata bashkëpunimi. Shoqëria 

operon në përputhje me legjislacionin shqiptar dhe ka në fokus ofrimin e shërbimeve të 

ndërmjetësimit dhe asistencës për klientë të huaj. 

Znj. L. F., filloi marrëdhënien e saj të punës me shoqërinë Albania Marketing Service (AMS) sh.p.k 

në datën 05.11.2024, duke u punësuar në pozicionin “operatore telefonike”. Marrëdhënia e punës u 

formalizua nëpërmjet nënshkrimit të një kontrate individuale pune me afat të pacaktuar, ku u 

përcaktua se tre muajt e parë do të konsideroheshin periudhë prove, konform nenit 3 të kontratës së 

punës. Kohëzgjatja javore e punës ishte përcaktuar në 40 orë në javë. 

Përveç kësaj, detyra e saj është ushtruar në formatin e punës nga distanca (work from home), në 

adresën e saj të banimit, me pëlqimin e saj të dokumentuar, dhe i janë vendosur në dispozicion 

pajisjet përkatëse të punës nga shoqëria. Ky model pune bazohej në politikat e brendshme të 

shoqërisë dhe të kompanisë mëmë Teleperformance, si dhe në rregulloren për ushtrimin e punës 

nga shtëpia dhe ruajtjen e konfidencialitetit. 

Znj. F., ka ushtruar detyrën e saj pranë klientit “Zalando” deri më datën 06.02.2025. Në këtë 

periudhë, për shkak të uljes së volumit të punës nga klienti “Zalando”, shoqëria AMS u detyrua të 

ristrukturojë planet e punësimit, duke shkurtuar disa pozicione pune, në përputhje me nenin 138 

pika 4 të Kodit të Punës. 

Referuar objekti të veprimtarisë së Shoqëria “Albania Marketing Service” (AMS) sh.p.k., ajo 

ofrimin e shërbimeve në fushën e telemarketingut dhe call center, nëpërmjet komunikimit me 

klientët përmes telefonit, email-it, chat-it etj., për llogari të palëve të treta me të cilat shoqëria ka 

lidhur kontrata bashkëpunimi, aktiviteti i punës së saj është i lidhur ngushtë me interesat dhe 

kërkesat e klientëve, ndaj edhe angazhimi i punonjësve në projekte të caktuara varet nga volumi 

dhe nevojat operacionale të vetë klientit.  

Në këtë kuadër, znj. F., ka ushtruar detyrën e saj pranë klientit “Zalando” deri më datë 06.02.2025, 
datë në të cilën për shkak të uljes së ndjeshme të volumit të punës nga ana e klientit, shoqëria AMS 

u detyrua të rishikojë planet e punësimit dhe të ndërmarrë masa për ristrukturimin e stafit, përfshirë 
shkurtimin e disa pozicioneve pune, në përputhje me nenin 138, pika 4 të Kodit të Punës.  

Duke qenë se pozicioni i znj. F., ishte i lidhur drejtpërdrejt me fushatën e këtij klienti dhe duke mos 

pasur më nevojë për atë profil në mungesë të projektit, shoqëria nuk kishte më mundësi ta mbante 

në këtë marrëdhënie pune. 

Në këto rrethana, znj. F., u ofrua një mundësi e re punësimi: ajo u propozua të trajnohej për një 

fushatë të re, atë të klientit “D&G”. Me urdhrin nr. 0447, datë 06.02.2025, u iniciua trajnimi dhe 

znj. F., nënshkroi marrëveshjen për trajnimin në kushte shtëpie, po në të njëjtën datë. 

Trajnimi për fushatën “D&G” zgjati rreth dy javë, me 80 orë të planifikuara, nga të cilat znj. F., 

frekuentoi vetëm 51 orë. Si rrjedhojë e mungesës së pjesëmarrjes së plotë dhe rezultateve të 

pamjaftueshme, ajo nuk arriti të kalojë trajnimin. Më datë 21.02.2025, ajo u njoftua zyrtarisht me 

email mbi moskualifikimin në këtë fushatë, me arsyetimin e mospërputhjes së aftësive të saj me 

kërkesat e pozicionit. 

Ndër faktorët kryesorë të moskualifikimit ishin: vështirësitë në përdorimin e sistemit të fushatës 

(Quasar), mungesa e autonomisë gjatë simulimeve, ritmi i ngadaltë në komunikim, si dhe mungesat 

gjatë trajnimit, që ndikuan në nivelin e performancës. 

Në përpjekje për të mos ndërprerë marrëdhënien e punës dhe për mos të ndryshuar kushtet e punës 

nga distanca (work from home) të parashikuara në kontratën e saj, AMS i ofroi një mundësi të dytë 

znj. F. Më datë 18.03.2025, Departamenti i Burimeve Njerëzore e informoi se do të kontaktohej për 

një intervistë për fushatën “eBay”. Kjo ishte e vetmja fushatë aktive në atë periudhë që mundësonte 

punë në kushte shtëpie. 

Znj. F., zhvilloi intervistën më datë 21.03.2025, por nuk rezultoi fituese, pasi nuk përmbushte 

aftësitë e kërkuara për këtë klient. Sipas vlerësimit të përgjegjësit të fushatës, ajo shfaqi komunikim 

agresiv dhe fleksibilitet të ulët, çka ndikoi negativisht në përzgjedhjen e saj. 

Në vijim të pamundësisë për sistemimin e saj në fushatat alternative dhe në kushtet e pakësimit të 

volumit të punës, shoqëria filloi procedurën ligjore për ndërprerjen e marrëdhënieve të punës. 

Më datë 03.04.2025, znj. F., u njoftua me shkresë zyrtare nr. 1174 prot., për zhvillimin e bisedimeve 

paraprake, duke caktuar takimin për datën 07.04.2025 në zyrën e AMS në Rrugën e Kavajës, Tiranë. 

Ajo u paraqit gabimisht në zyrën e Shkodrës dhe për këtë arsye, i u dha një mundësi e dytë për të 

marrë pjesë në bisedime më datë 09.04.2025, ora 11:00, po në Tiranë. 

Znj. F., nuk u paraqit në këtë takim dhe nuk paraqiti raport mjekësor apo arsye të justifikuara për 

mungesën, ndaj punëdhënësi hartoi procesverbalin nr. 1223, datë 09.04.2025, dhe ia komunikoi 

zyrtarisht përmes emailit dhe shërbimit postar. 

Në datën 24.04.2025, me shkresën nr. 1329, punëdhënësi njoftoi znj. F., për ndërprerjen e 

marrëdhënies së punës, në përputhje me nenin 138 dhe 144 të Kodit të Punës, duke respektuar afatin 

e njoftimit prej një muaji, si dhe të drejtën e saj për lejen e papërdorur prej 13 ditësh për vitet 2024 

dhe 2025. 

Në këtë pikë theksojmë se, referuar kontratës individuale të punës të datës 05.11.2024, të lidhur 

ndërmjet shoqërisë dhe ankueses, në nenin 3 të saj parashikohet se marrëdhënia e punës mund të 

përfundojë nga secila palë, me kusht që të respektohen afatet e njoftimit sipas legjislacionit në fuqi. 

Në këtë rast, ndërprerja e marrëdhënies së punës është realizuar në përputhje me këtë dispozitë 

kontraktuale dhe në respekt të procedurave të parashikuara nga ligji. 

Në vijim, znj. F., paraqiti një raport mjekësor për paaftësi të përkohshme për punë për periudhën 

22.05.2025 - 05.06.2025, dhe për këtë arsye, afati i njoftimit u pezullua me 14 ditë. Data 

përfundimtare e ndërprerjes së marrëdhënies së punës u bë 13.06.2025. 

Znj. F., ka kundërshtuar vendimin për largimin nga puna, duke pretenduar se shkaku i moskalimit 

të trajnimeve lidhej me rrethana personale dhe jo me mungesë kompetencash. Ajo gjithashtu ka 

pretenduar se është diskriminuar për shkak të moshës, gjë që është kategorikisht kundërshtuar nga 

punëdhënësi, i cili ka paraqitur dokumentacion të detajuar që provon punësime të tjera gjatë së 

njëjtës periudhë për persona në të njëjtën grupmoshë, si dhe politikat anti-diskriminuese të 

brendshme të kompanisë. 

Kundërshtimet e znj. F., lidhur me shkakun e largimit dhe pretendimet për diskriminim gjinor u 

konsideruan të pabazuara, pasi kompania ka ofruar prova për punësimin e personave të grupmoshës 

së saj dhe politikat anti-diskriminuese të ndjekura në mënyrë rigoroze. 

Nga analiza e të dhënave të punësimeve në 6-mujorin e fundit, rezulton se disa persona të punësuar 

kanë datëlindje më të hershme se ankuesja (e lindur në vitin 1965), duke përfshirë edhe individë 

nga viti 1955 dhe 1964. Kjo tregon se shoqëria nuk ka aplikuar një politikë përjashtuese bazuar në 

moshë, pasi janë pranuar edhe persona në grupmoshë të ngjashme ose më të madhe. 

 

Sa më sipër, Komisioneri vëren se: 

• Znj. L. F., ka nisur marrëdhënien e punës me shoqërinë Albania Marketing Service (AMS) 

sh.p.k në një kontratë me afat të pacaktuar, duke ushtruar detyrën e operatores telefonike në 

punë nga distanca, sipas politikave dhe rregulloreve të brendshme të kompanisë. 

• Gjatë periudhës së punës, për shkak të uljes së volumit të punës nga klienti “Zalando”, AMS 

ka ndërmarrë një ristrukturim duke i ofruar znj. F., mundësi trajnimi për fushata të reja, për 

të cilat ajo nuk ka arritur të përmbushë kriteret e kërkuara, me argumente të lidhura me 

performancën dhe mungesat gjatë trajnimit. 

• Shoqëria i ka ofruar znj. F., mundësi të tjera punësimi dhe intervista për fushata alternative, 

por ajo nuk është përzgjedhur për shkak të vlerësimeve të aftësive të saj, të cilat janë 

dokumentuar dhe të bazuara në arsyet profesionale. 

• Procedurat e ndërprerjes së marrëdhënies së punës janë zhvilluar në përputhje me dispozitat 

ligjore të Kodit të Punës, duke respektuar afatet e njoftimit dhe të drejtat ligjore të 

punonjëses. 

• Në lidhje me pretendimin e diskriminimit për shkak të moshës, dokumentacioni i paraqitur 

nga punëdhënësi tregon se gjatë periudhës së shqyrtuar janë punësuar edhe persona me 

moshë të ngjashme apo më të madhe se ajo, duke vërtetuar mungesën e një politike 

diskriminuese ndaj grupmoshës së ankueses. 

Komisioneri vlerëson se, referuar të gjithë materialit të paraqitur, shoqëria Albania Marketing 

Service (AMS) ka vepruar në përputhje me Kodin e Punës, Rregulloren e Brendshme e TP dhe 

politikave të brendshme, duke i ofruar znj. L. F., të gjitha mundësitë e nevojshme për vazhdimin e 

marrëdhënies së punës. Ajo është përfshirë në trajnime dhe përpjekje për rikualifikim dhe sistemim 

në pozicione alternative, me respektimin e plotë të afateve dhe procedurave ligjore. Pavarësisht 

vështirësive të ankueses në përmbushjen e detyrave dhe mungesave gjatë trajnimeve, shoqëria ka 

bërë përpjekje të arsyeshme për të ofruar mbështetje dhe mundësi të reja pune. 

Në përfundim, nga analiza e dokumentacionit dhe veprimeve të ndërmarra nga AMS, rezulton se 

ndërprerja e marrëdhënies së punës është realizuar në përputhje jo vetëm me legjislacionin e punës 

në fuqi, por edhe me rregulloren e brendshme të shoqërisë “TP Albania”, si dhe me dispozitat e 

kontratës individuale të punës të datës 05.11.2024, të lidhur ndërmjet shoqërisë dhe znj. Freskina. 

Në mënyrë të veçantë, neni 3 i kësaj kontrate parashikon se marrëdhënia e punës mund të përfundojë 

nga secila palë, me kusht që të respektohen afatet e njoftimit sipas legjislacionit në fuqi. Në këtë 

rast, ndërprerja është bërë në përputhje me këtë dispozitë kontraktuale, duke respektuar procedurat 

e parashikuara nga ligji, si dhe parimet e transparencës dhe proporcionalitetit. Gjithashtu, duhet 

theksuar se shoqëria, në ushtrimin e lirisë së saj kontraktore, ka vepruar në mënyrë të arsyeshme 

dhe të mbështetur në rrethana objektive e të dokumentuara. Nuk rezultojnë veprime të padrejta, të 

paligjshme apo diskriminuese ndaj znj. F., sipas të dhënave të paraqitura. 

Diskriminimi përkufizohet nga ligji nr. 10221/2010 “Për Mbrojtjen nga Diskriminimi”, të 

ndryshuar, si: “Çdo dallim, përjashtim, kufizim ose preferencë, bazuar në cilindo shkak të 

përmendur në nenin 1 të këtij ligji, që ka si qëllim ose pasojë pengesën ose bërjen të pamundur të 

ushtrimit në të njëjtën mënyrë me të tjerët të të drejtave e lirive themelore të njohura nga Kushtetuta 

e Republikës së Shqipërisë, aktet ndërkombëtare të ratifikuara nga Republika e Shqipërisë, si dhe 

nga ligjet në fuqi”. 

Diskriminimi karakterizohet nga trajtimi i diferencuar, pra duhet të demonstrohet se viktima e 

pretenduar është trajtuar në mënyrë më pak të favorshme për shkak të një karakteristike që 

përfshihet në “shkakun e mbrojtur”.  

Në nenin 12/1/c) të ligjit nr. 10 221/2010 “Për Mbrojtjen nga Diskriminimi”, të ndryshuar, 

parashikohet se: “Ndalohet diskriminimi i personit në lidhje me të drejtën e tij për punësim. 

Diskriminimi përfshin çdo dallim, kufizim ose përjashtim që bazohet në shkaqet e përmendura në 

nenin 1 të këtij ligji dhe që, ndër të tjera, ka lidhje me: trajtimin e punëmarrësve në vendin e punës, 

duke përfshirë trajtimin e tyre gjatë vendosjes ose ndryshimit të kushteve të punës, shpërblimit, 

përfitimet dhe mjedisin e punës, trajtimin lidhur me trajnimet profesionale ose gjatë procesit 

disiplinor apo lidhur me pushimin nga puna ose zgjidhjen e kontratës së punës”. 

mailto:info@kmd.al
http://www.kmd.al/

Sa më sipër, mbështetur në ligjin 10221/2010 “Për Mbrojtjen nga Diskriminimi”, të ndryshuar, si 

dhe nga analizimi në tërësi i fakteve të sipërpërmendura, Komisioneri vlerëson se, referuar 

provave të administruara nuk rezultoi se ankuesja është vendosur në pozita të pabarabarta apo të 

pafavorshme nga ana e shoqërisë “Albania Marketing Service” (AMS) sh.p.k, sa i përket trajtimit 

të saj gjatë marrëdhënieve të punësimit, krahasuar me kolegë të tjerë të cilët ndodhen në kushte të 

njëjta me të.  

 

Komisioneri, vlerëson se për sa më sipër, nuk konstatohet se ka shkelje të ligjit 10221/2020 “Për 

Mbrojtjen nga Diskriminimi”, të ndryshuar, nga ana e shoqërisë “Albania Marketing Service” 

(AMS) sh.p.k, lidhur me trajtimin të saj gjatë marrëdhënieve të punësimit. 

Në mungesë të trajtimimit të padrejtë e të pafavorshëm të subjektit ankues, bie poshtë edhe 

pretendimi për diskriminim, i cili në thelb do të duhet të kishte pikërisht konstatimin e trajtimit të 

pabarabartë apo të pafavorshëm të tij, të lidhur domosdoshmërisht me “shkakun” e pretenduar.  

PËR KËTO ARSYE: 

Bazuar në nenet 32 dhe 33, të ligjit nr. 10221, datë 04.02.2010 “Për Mbrojtjen nga Diskriminimi”, 

të ndryshuar,   Komisioneri për Mbrojtjen nga Diskriminimi, 

 

V E N D O S I : 

1. Konstatimin e mosdiskriminimit të subjektit ankues, znj. L. F., në fushën e punësimit, nga ana 

e shoqërisë “Albania Marketing Service” (AMS) sh.p.k, për shkak të të “moshës”. 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 

 

                                                                                                                            KOMISIONERI 

 

 
Robert GAJDA 

